პროექტი


C ჰეპატიტის მართვის სახელმწიფო პროგრამა ხორციელდება 2015 წლიდან. 2018 წლის ივლისის მონაცემებით პროგრამაში დარეგისტრირებულია 50 000-ზე მეტი პირი, მათგან 48 000-ზე მეტმა დაიწყო მკურნალობა, აქედან 44 000-ზე მეტმა დაასრულა მკურნალობა და განკურნების მაჩვენებელი 98,2% შეადგენს.
წლების განმავლობაში პროგრამაში ჩართულობა ეტაპობრივად შემცირდა და ამ ეტაპზე არ აღემატება 1000 პაციენტს თვეში. პაციენტთა აქტივობის კლება გამოწვეულია სხვადასხვა მიზეზით, მათ შორის სახელდება გეოგრაფიული და ფინანსური ბარიერი.

სამინისტრო ახორციელებს სხვადასხვა აქტივობებს პაციენტთა გამოსავლენად და მკურნალობის პროცესში ჩასართავად. აღნიშნული აქტივობების შედეგად ივლისის მონაცემებით სულ ქვეყანაში დარეგისტრირებულია სკრინინგის 1 800 000-ზე მეტი შემთხვევა, საიდანაც 135 000-მდე დადებითი შედეგია გამოვლენილი. 
სკრინინგის პარალელურად გააქტიურებულია კონფირმაციული კვლევები. 2018 წლის 10 მარტიდან სამედიცინო დაწესებულებებს ევალებათ სკრინინგით დადებით ყველა პირს აუღონ სისხლის ნიმუში, ლუგარის ცენტრში შემდგომი კონფირმაციული კვლევისთვის. აღნიშნული აქტივობის შედეგად მხოლოდ სამ თვეში კონფირმაციული კვლევების რაოდენობა გასცდა 3700-ს.
აღნიშნული შედეგების მიუხედავად, C ჰეპატიტის ელიმინაციის სტარტეგიით დასახული მიზნების მისაღწევად, საჭიროა ამ მიმართულებით აქტივობების გაძლიერება. ამასთან, გასათვალისწინებელია ის ფაქტი, რომ  წლიდან წლამდე  იკლებს  აქტიური მოსახლეობის რიცხვი და მომდევნო წლებში უნდა მოხდეს მოსახლეობის პასიური ნაწილის მოზიდვა.
ამ მიმართულებით პროგრამის ფარგლებში განხორციელდა რამდენიმე ცვლილება:
მოსარგებლეთა არეალის გაფართოვება - პროგრამის მოსარგებლეებს დაემატა ომისა და სამხედრო ძალების ვეტერანები, რომელთა დიაგნოსტიკური კვლევები, სოციალურად დაუცველთა კატეგორიის მსგავსად, სახელმწიფოს მხრიდან დაფინანსდება 70%-ით.
დიაგნოსტიკური ალგორითმის გაიაფება მოსარგებლეებისათვის - მიღებული გადაწყვეტილებით, 2018 წლის 1 სექტემბრიდან, სახელმწიფო სრულად უზრუნველყოფს მკურნალობაში ჩართვამდე საჭირო კვლევების ფარგლებში HCV გენეტიკური ტიპის განსაზღვრის კვლევის ღირებულების დაფინანსებას, რაც მნიშვნელოვნად შეამცირებს ფინანსურ ბარიერს. 

მეთვალყურეობიდან დაკარგული პაციენტების მოსაზიდად, C ჰეპატიტზე კონფირმაციული კვლევის დადებითი შედეგების მქონე ბენეფიციართა მოძიების და მიდევნების უფლება ეძლევათ სერვისის მიმწოდებელ დაწესებულებებს. 
ერთ-ერთი მნიშვნელოვანი სიახლე, რაც ხორციელდება აგვისტოს თვიდან არის პროგრამის დეცენტრალიზაცია. დეცენტრალიზაციის მასშტაბების გათვალისწინებით, საჭირო გახდა პროგრამის ელექტრონული ბაზების გაფართოვება და გაძლიერება. 2018 წლის 6 აგვისტოდან გაეშვა C ჰეპატიტის მკურნალობის ერთიანი ელექტრონული სისტემა – Elimination C. ამ სისტემაში ეტაპობრივად ინტეგრირდება აქამდე არსებულ ბაზებში (Stop-C და Elimination.moh.gov.ge) რეგისტრირებული მონაცემები.

დეცენტრალიზაციის პროცესში ერთ-ერთი მნიშვნელოვანი დაგეგმილი აქტივობაა C ჰეპატიტის სამკურნალო უახლესი მედიკამენტის სოფოსბუვირ/ველპატასვირის (ეპკლუსას)შემოტანა. ფარმაცევტული კომპანია გილიადის მხრიდან შემოთავაზებულია ეპკლუსას წილობრივი მოწოდება. ექსპერტების მიერ შეირჩა ჰარვონისა და ეპკლუსას ერთდროულად გამოყენების შემთხვევაში, ეპკლუსას დანიშვნის კრიტერიუმები და ასევე, შეიქმნა მკურნალობის რეჟიმების შესაბამისი ალგორითმები, რაც შეთანხმდა საერთაშორისო ექსპერტთა ჯგუფთან და დაემატა პროგრამის ფარგლებში არსებულ სამკურნალო რეჟიმებს.
